K 34024: Die kudde help die herder; ‘Dele van Christus se liggaam werk só’; Beeld, 26.1.10

Neels Jackson: ’n Paar dekades gelede was die dominee of pastoor se rol klinkklaar uitgestippel. Hy (dit was net mans) moes preek, huisbesoek doen, hospitaalbesoek doen, vergaderings lei? Die lys is lank. Kortom sou ’n mens kon sê dat die hele bediening aan die gemeente ten nouste aan die persoon van die predikant gekoppel was. Hy was die herder wat die skapies in sy kudde moes versorg.  In sommige gemeentes en kerke werk dit nog so, maar baie kerke dink vandag anders daaroor.  Daarom dat ds. Jannie Pelser en sy kollegas van Rant-en-Dal in Krugersdorp aan die Wes-Rand onlangs die gemeente aan lidmate “teruggegee” het. Predikante kan dit nie alleen doen nie, was die boodskap. Lidmate het ook ’n rol te speel in die gemeentelewe.  Hulle is nie maar passiewe skape in ’n kudde nie. Die gemeente is die liggaam van Christus en as die liggaam behoorlik wil funksioneer, moet elke lid van die liggaam sy funksie vervul.  Daar is redes vir die skuif na ’n nuwe soort bediening:   *Die teologiese insig dat almal deel is van die bediening. Elke lidmaat het as gelowige ’n rol om mense om hom te bedien; *Gemeentes het te groot geword dat predikante dit op die tradisionele manier kon hanteer.  Prof. Malan Nel van die Universiteit van Pretoria (UP) se Sentrum vir Bedieningsontwikkeling haal ’n uitspraak aan dat een dominee hoogstens 200 mense pastoraal kan versorg; en *Die tradisionele bedieningsmodel het veral in stede onprakties geraak. Mense se lewens was te gejaag en toegang tot meenthuis- en veiligheidskomplekse het te moeilik geraak dat dominees op die tradisionele manier kon huisbesoek doen.   Daarby het makrogemeentes se dominees begin spesialiseer waar hul gawes lê. Hul taakomskrywing verskil dus van hul kollegas s’n. 
Dr. Louis Louw van die NG gemeente Pretoria-Oosterlig sê tradisionele huisbesoek bestaan nie meer in hul gemeente nie. Hy besoek wel nuwe lidmate, maar sê dan ook aan hulle dat huisbesoek op die tradisionele manier nie verwag moet word nie.  Veral jonger lidmate het volgens hom in elk geval glad nie meer daardie verwagting nie. In die plek van die ou wykstelsel het die stelsel van kleingroepe gekom waarin lidmate mekaar versorg.   Selfs as lidmate in ’n krisis is, is dit nie noodwendig ’n predikant wat hulle gaan help nie, sê Louw. Hul gemeente het ’n beradingspan met opgeleide mense wat daardie diens verskaf. Die opleiding wat hulle kry, is van hoë gehalte en geakkrediteer by die UP.  Die beraders is vrywilligers; lidmate wat dit sonder betaling doen as deel van hul bediening in die gemeente.  Predikante lei al hoe meer hul lidmate op om diens te lewer. Oosterlig het juis nou ’n nuwe opleidingsentrum in gebruik geneem.  Hospitaalbesoek is dikwels nog minstens een predikant in die gemeente se taak, maar ook nie oral nie.  Ds. Dries Beukes van die Hervormde gemeente Swartkop sê hulle het ’n siekediensgroep wat mense in hospitale besoek.  Soms sal lidmate wat in die hospitaal beland direk met dié groep skakel. Vir sommige lidmate is dit ook genoeg as hulle deur dié groep besoek word.  Die dominee hoef nie altyd ook te kom nie, maar waar mense dit wil hê, doen die dominees dit wel.  Pelser sê hul gemeente het ook ’n groep wat hospitaalbesoek doen. Daar verskyn ook Sondae in hul afkondigings ’n lys van siek mense met hul telefoonnommers sodat gewone lidmate dit kan opvolg. Hy beklemtoon dit egter dat siekes besoek moet word en doen dit self waar nodig.  Ook dr. Isak Burger, president van die Apostoliese Geloofsending (AGS), sê mense moet in hul stryd en smart besoek word – en die finale verantwoordelikheid daarvoor lê by die pastoor.  Dit beteken nie dat hy dit self moet doen nie. Dit kan ook lidmate wees wat dit doen. In die AGS word daar baie klem geplaas op die bediening wat gelowiges in die gemeente het.  Dat die pastoor in die verlede vir almal moes sorg, was nie die regte manier nie, sê Burger. Alle pastore se gawes lê nie in pastorale versorging nie. Waar die pastoor dit nie self doen nie, moet hy egter sorg dat dit gebeur. Daar is min verskonings as ’n lidmaat deur ’n krisis gaan en die gemeente weet daarvan, maar ondersteun dié lidmaat nie.    
Hospitaalbesoek is ook moeiliker as in die verlede. Pelser sê hy kan nie meer by ’n hospitaal gaan vra om ’n lys van sy lidmate soos in die verlede nie. Hy moet sê wie hy wil kom sien en ’n kenteken dra wat hom as geestelike werker eien.  Dr. Henk van Rensburg van die Pierre van Ryneveld-gemeenskapskerk sê daar is een hospitaal, Unitas in Centurion, waar hy nog ’n lys kan kry van NG lidmate of pasiënte wat hul geloof as Christelik aandui.  Hy gaan twee keer per week daarheen, soek dan diegene uit wie se adresse in sy gemeente se area val en gaan maak by hulle ’n draai, of dit nou lidmate van sy gemeente is of nie.  Verder is hy ook afhanklik daarvan dat siekes, hul familie of ander lidmate hom laat weet van mense wat hy moet besoek.  Een gemeente wat gekies het vir dié nuwe soort bedieningsmodel is die Kuierkerk by die Hartbeespoortdam. En die resultate spreek vanself.  Mnr. Leon van Vuuren, een van die lidmate, vertel dat hy een middag teen omstreeks 16:00 in ’n motorfietsongeluk was. Hy is hospitaal toe en dié aand by besoektyd was daar 20 of 30 mense van die kerk by hom, onder andere sy dominees.  SMS’e het mense in hul kerk daarvan vertel, maar ’n gesindheid van omgee vir mekaar wat gekweek is, het mense na hom toe laat kom.  Dit alles beteken nie dat daar geen plek meer vir huisbesoek is nie. Burger sê hy dink soms daar moet meer huisbesoek gedoen word.  Nel sê solank huisbesoek die beste vorm van pastorale versorging is, moet ’n dominee dit doen. In baie gevalle is dit egter nie meer die geval nie en word formele huisbesoek vreeslik oppervlakkig.  Nel beklemtoon dit dat ’n dominee nie eensydig of te vinnig nuwe bedieningspatrone in sy gemeente moet invoer nie. ’n Predikant moet verseker sy gemeente verstaan die teologiese redes vir nuwe maniere van doen en lidmate moet tyd gegun word om die verandering te verwerk. Waar dit nie gebeur nie, sê Nel, laai spanning gou op.  Gesels ’n mens met leraars en lidmate van gemeentes wat die skuif wel suksesvol gemaak het, is dit duidelik dat hulle nie terugverlang na die tradisionele bedieningstyl nie. 
   
